TEKS UCAPAN YAB TPM
MAJLIS PELANCARAN EKOSISTEM HALAL MARA

Assalamualaikum warahmatullahi wabarakatuh,

Salam Sejahtera dan Salam Malaysia MADANI.

-SALUTASI SEWAJARNYA DI ATAS ROSTRUM-

PEMBUKAAN

Alhamdulillah, setinggi-tinggi kesyukuran kita panjatkan ke hadrat Allah SWT
kerana dengan limpah kurnia-Nya, kita dapat bersama-sama pada hari ini
bagi menyaksikan satu lagi langkah strategik negara dalam memperkukuh
kedudukan Malaysia sebagai peneraju industri halal global melalui

pelancaran Ekosistem Halal MARA.

Saya ingin merakamkan penghargaan kepada Majlis Amanah Rakyat
(MARA) atas komitmen berterusan dalam merangka dan melaksanakan
inisiatif yang bersifat holistik serta berpandangan jauh ini. Pelancaran pada
hari ini bukan sekadar simbolik, tetapi merupakan manifestasi kesungguhan
kerajaan dalam memacu transformasi ekonomi berasaskan nilai, integriti

dan daya saing.



INDUSTRI HALAL SEBAGAI PEMACU EKONOMI NEGARA

Hadirin sekalian,

Industri halal kini bukan lagi dilihat sebagai sektor sokongan, sebaliknya
telah berkembang menjadi antara pemacu utama ekonomi global. Nilai
pasaran halal dunia yang telah melepasi USD3 trilion dan dijangka
mencecah USD5 trilion menjelang 2030 mencerminkan satu anjakan

paradigma — daripada keperluan kepada peluang strategik berskala besar.

Lebih penting, industri halal hari ini turut menjadi penanda aras kepada
standard kualiti, keselamatan, kebersihan serta ketelusan rantaian bekalan
yang diyakini oleh pengguna global tanpa mengira latar belakang agama.

Inilah kekuatan sebenar halal sebagai nilai universal.

Sehubungan itu, Kerajaan MADANI komited untuk memastikan Malaysia
terus mengorak langkah sebagai hab halal global yang berdaya saing,
inovatif dan mampan. Pendekatan yang diambil bukan lagi bersifat sektoral,
tetapi berasaskan ekosistem menyeluruh yang mengintegrasikan dasar,

institusi, industri dan bakat.



PERANAN MARA DAN PENCAPAIAN

Hadirin yang dihormati,

Dalam landskap ini, MARA memainkan peranan yang amat signifikan
sebagai pemangkin pembangunan usahawan Bumiputera agar mampu

menembusi rantaian nilai halal global secara lebih agresif dan tersusun.

Sepanjang tempoh Rancangan Malaysia Kedua Belas (RMK12),
pencapaian MARA dalam memperkukuh agenda halal adalah
memberangsangkan apabila seramai 327 usahawan telah berjaya
memperoleh pensijilan halal dan lebih 1,000 usahawan MARA telah berjaya
dibawa ke pentas global melalui program Gate to Global (GTG), lengkap
dengan latihan berstruktur dan pensijilan. Ini mencerminkan keberkesanan
pendekatan berasaskan ekosistem yang bukan sahaja mempercepatkan

proses pensijilan, malah meningkatkan tahap kesiapsiagaan usahawan.

Melangkah ke hadapan, pada tahun 2026, MARA menyasarkan lonjakan
yang lebih signifikan dengan 300 usahawan memperolehi pensijilan halal
melalui pelaksanaan ekosistem halal yang lebih tersusun, digital dan
bersepadu. Ini sejajar dengan hasrat kerajaan untuk memperluas

penyertaan usahawan tempatan dalam ekonomi bernilai tinggi.

Pada tahun 2026 juga, sebanyak tiga (3) program telah dilaksanakan pada
Januari hingga Mac 2026 iaitu promosi eksport Gulfood Dubai, Foodex
Japan dan China Food And Drinks Fair 2026. Secara keseluruhan, program

ini telah melibatkan seramai 29 usahawan dengan jumlah transaksi jualan

mencecah RM819 juta serta 13 MoU yang bernilai RM70.2 juta. Pencapaian
ini mencerminkan keberkesanan inisiatif MARA dalam memperluas akses
pasaran antarabangsa, meningkatkan daya saing produk tempatan serta

memperkukuh jaringan perniagaan global usahawan Malaysia.

Hari ini, MARA mengiktiraf kecemerlangan usahawan yang telah mencapai
potensi jualan tertinggi di pentas antarabangsa seperti Gulfood, FOODEX
Japan dan China Food and Drinks Fair. Pencapaian ini mencerminkan
keberkesanan inisiatif MARA dalam memperluas akses pasaran
antarabangsa, meningkatkan daya saing produk tempatan serta

memperkukuh jaringan perniagaan global usahawan Malaysia.

PENDEKATAN EKOSISTEM MENYELURUH

Hadirin sekalian,

Ekosistem Halal MARA yang dilancarkan hari ini merupakan satu model
pembangunan yang komprehensif merangkumi keseluruhan rantaian nilai —
daripada pembangunan kapasiti usahawan, pembiayaan, kompetensi,

infrastruktur sehingga akses pasaran global.

Dengan lebih 40,000 usahawan bimbingan MARA dan daripadanya
sebanyak 9.36% adalah usahawan yang terlibat dalam sektor makanan dan
minuman, potensi yang tersedia adalah amat besar. Program seperti
Business Enrichment, Standardization and Transformation (BEST), Skim
Pembiayaan Pensijilan Perniagaan (CERT) dan Program Gate to Global

dengan peruntukan keseluruhan berjumlah RM12.3 juta pada tahun 2026

bukan sahaja meningkatkan keupayaan operasi usahawan, malah menjadi
pemangkin kepada peningkatan kualiti, standardisasi serta keupayaan

eksport usahawan.

INFRASTRUKTUR DAN KAPASITI PENGELUARAN

Dalam masa yang sama, pembangunan (7) tujuh MARA Halal Industrial Park
(MHI Park) serta kemudahan Taman Pengeluaran Produk Usahawan
(TPPU) mencerminkan keseriusan dalam menyediakan infrastruktur bertaraf
industri untuk menyokong pertumbuhan industri halal secara mampan dan

berdaya saing.

PEMBANGUNAN MODAL INSAN

Hadirin yang saya hormati,

Kejayaan industri halal tidak hanya bergantung kepada infrastruktur, tetapi
juga kepada kekuatan modal insan. Justeru, usaha MARA dalam
membangunkan bakat melalui institusi pendidikan MARA (IPMA) yang
diiktiraf sebagai Penyedia Latihan Halal (PLH) adalah satu langkah strategik
yang tepat dan merupakan satu pelaburan jangka panjang yang amat

penting.

Pembangunan Halal Eksekutif dan Halal Auditor dalam kalangan pegawai

MARA bukan sahaja memperkukuh kapasiti dalaman, malah membolehkan

pemindahan ilmu secara langsung kepada usahawan. Ini adalah
pendekatan lestari yang akan memastikan kesinambungan ekosistem halal

negara.

KERJASAMA STRATEGIK

Hadirin sekalian,

Kerajaan juga mengiktiraf bahawa kejayaan ekosistem halal memerlukan
sinergi strategik antara pelbagai pihak. Kerjasama MARA bersama Jabatan
Kemajuan Islam Malaysia (JAKIM), Halal Development Corporation (HDC)
serta institusi kewangan seperti Maybank Islamic Berhad akan
memperkukuh lagi ekosistem ini, khususnya dalam aspek pembiayaan,

pembangunan kapasiti dan akses pasaran.

Pertukaran Memorandum Persefahaman pada hari ini bukan sekadar
dokumen formal, tetapi mencerminkan komitmen bersama untuk
memperluas peluang kepada usahawan Bumiputera agar mampu

berkembang ke peringkat global.

PENDIGITALAN MELALUI PORTAL MyHALAL MARA

Selain itu, pelancaran Portal MyHALAL MARA merupakan satu langkah ke
hadapan dalam mendigitalisasikan penyampaian perkhidmatan. Sebagai

pusat rujukan sehenti, portal ini akan mempercepatkan akses maklumat,



meningkatkan kecekapan proses serta memudahkan usahawan memenuhi

keperluan pensijilan halal secara lebih sistematik.

PENUTUP
Hadirin yang dihormati sekalian,

Apa yang kita saksikan hari ini bukan sekadar pembangunan satu
ekosistem, tetapi pembinaan masa depan ekonomi halal negara yang lebih
inklusif, progresif dan berdaya tahan. Masa depan di mana usahawan
tempatan mampu menjadi pemain global, masa depan di mana produk halal

Malaysia menjadi pilihan dunia.

Saya yakin, dengan kekuatan dasar, sokongan institusi, keupayaan
usahawan serta komitmen berterusan semua pihak, Malaysia berupaya

untuk muncul sebagai peneraju utama dalam rantaian nilai halal global.

Usaha ini bukan sahaja akan memperkukuh daya saing negara, malah
membuka lebih banyak peluang ekonomi berkualiti tinggi, meningkatkan
eksport serta memastikan kemakmuran yang lebih seimbang dan mampan

selari dengan aspirasi Malaysia MADANI.
Akhir kata, saya merakamkan setinggi-tinggi penghargaan kepada semua

pihak yang telah menjayakan inisiatif ini. Semoga Ekosistem Halal MARA

akan terus menjadi pemangkin kepada transformasi Industri Halal Negara.

Sekian, terima kasih.



